
Stærra hlutfall heimila nær endum 
saman 

Hagstofa Íslands birti nýlega niðurstöður úr 

rannsókn sinni á fjárhagsstöðu heimilanna1. Sú 

rannsókn naut merkilega lítillar athygli miðað við 

þann stóra sess sem fjárhagur heimilanna skipar í 

umræðunni fyrir komandi kosningar. 

Rannsóknin var gerð um vorið 2012 og miðaðist við 

stöðu heimilanna á þeim tímapunkti. Alls voru 

4.000 heimili í úrtakinu og fengust svör frá um 

3.100. 

Eitt af hverum tíu heimilum lenti í vanskilum 

Um 10% heimila, sem samsvarar um 12 þúsund 

heimilum af 124 þúsund, höfðu lent í vanskilum 

með húsnæðislán eða leigu á undangengnu tólf 

mánaða tímabili. Rúm 10% (13 þúsund heimili) 

höfðu lent í vanskilum með önnur lán. Hafa ber í 

huga að þessir tveir hópar skarast væntanlega að 

miklu leyti.  

Um helmingur heimila telja sig eiga erfitt með að 

ná endum saman 

Auk þess lögðu þátttakendur sjálfir mat á 

fjárhagsstöðu sína. Um 27% (33 þúsund heimili) 

töldu að húsnæðiskostnaður væri þung byrði og um 

36% (44 þúsund) töldu að heimilið hefði ekki fjárráð 

til að mæta óvæntum útgjöldum að upphæð 160 

þúsunda króna.  

Loks töldu 48% (59 þúsund heimili) sig eiga erfitt 

með að ná endum saman, þar af 11,5% (14 þúsund 

heimili) mjög erfitt. Hin hliðin er auðvitað að 

rúmlega helmingur heimila telja sig eiga nokkuð 

auðvelt, auðvelt eða mjög auðvelt með að ná endum 

saman um hver mánaðamót. 

Til samanburðar voru rúm 20% heimila í 

greiðsluvanda2 í lok árs 2010 samkvæmt mati 

Seðlabanka Íslands. Seðlabankinn skilgreinir 

greiðsluvanda þannig að ráðstöfunartekjur duga 

                                                           
1 sjá https://hagstofa.is/lisalib/getfile.aspx?ItemID=14985 
2
 sjá http://www.cb.is/library/Skr%C3%A1arsafn---EN/Working-Papers/Working%20Paper%2059.pdf 

ekki til að standa undir bæði greiðslubyrði lána og 

lágmarksframfærslu. 

Staðan batnaði milli ára 

Milli áranna 2010 og 2012 varð óveruleg breyting á 

hlutfalli heimila sem voru í vanskilum með 

húsnæðislán eða leigu, sá fjöldi er nokkuð fastur í 

um 10%. Þess má geta að það er svipað hlutfall og 

var 2004, en þetta hlutfall fór lægst í rúm 5% á 

árunum fyrir hrun. Það er í sjálfu sér athyglisvert að 

þetta hlutfall hafi einungis tvöfaldast frá 

hagstæðasta gildi miðað við þær efnahagslegu 

hamfarir sem gengu hér yfir. 

Bæði hlutfall heimila sem telja sig ekki geta mætt 

óvæntum útgjöldum og hlutfall heimila sem að eiga 

erfitt með að ná endum saman lækkaði milli áranna 

2011 og 2012, eftir að hafa hækkað nokkuð jafnt á 

árunum eftir fall viðskiptabankanna.  

Einstæðir foreldrar verst staddir 

Þegar niðurstöðurnar eru brotnar niður eftir tekjum 

og fjölskyldugerð er fátt sem kemur á óvart.  

Eins og búast má við koma heimili með háar 

ráðstöfunartekjur betur út en heimili með minni 

tekjur. Helst kemur á óvart hversu lítill munur er á 

því hversu erfitt svarendur telja sig eiga með að ná 

endum saman milli fjögurra lægstu 

tekjufimmtunganna. Þessi litli munur skýrist 

væntanlega af mismunandi væntingum þessa hópa. 

Það kemur heldur ekki á óvart að fjölskyldur með 

einum fullorðnum og að minnsta kosti einu barni, 

þ.e. einstæðir foreldrar, koma áberandi verst út á 

alla mælikvarða. 

Óvenju mörg heimili hér á landi í vanskilum 

Þessi rannsókn er hluti af samræmdri 

lífskjararannsókn Eurostat (EU Statistics on Income 

and Living Conditions). Hún gefur því tækifæri til 

þess að bera stöðu íslenskra heimila saman við 

heimili í öðrum Evrópulöndum3. 

10% einstaklinga hér á landi búa á heimili sem hefur 

lent í vanskilum á húsnæðislánum eða leigu. Þetta 

hlutfall sker sig nokkuð úr, og er það næst hæsta í 

Evrópu á eftir Grikklandi. Þessi tvö lönd skera sig 

nokkuð frá öðrum löndum að þessu leyti. Hátt 

                                                           
3
 Tölur Eurostat miðast við vorið 2011 og hlutfall einstaklinga, en tölur Hagstofunnar miðast við 2012 og hlutfall heimila. 

hlutfall gæti að einhverju leyti endurspeglað hversu 

hátt hlutfall fólks býr í eigin húsnæði hér á landi.  

Hins vegar sker hlutfall þeirra sem telja sig ekki geta 

mætt óvæntum útgjöldum og hlutfall þeirra sem 

eiga erfitt með að ná endum saman á Íslandi ekki frá 

öðrum ríkjum Evrópu. Hlutfallið hér á landi er fyrir 

miðjum lista Evrópuríkja, á svipuðum stað og lönd 

eins og Spánn, Ítalía og Bretland. Það má þó greina 

ákveðið landfræðilegt mynstur í gögnunum. Þannig 

er staðan er almennt séð verri í Austur-Evrópu, 

hvort sem það eru fyrrum Austantjaldslönd eða ekki, 

en í Vestur-Evrópu.   

Tvær ólíkar sögur  

Samantekið virðast þessi gögn segja tvær ólíkar 

sögur.  

Sá hópur sem verst er staddur, þ.e. er í vanskilum, 

er nokkuð stærri hér á landi en í öðrum 

Evrópulöndum og hefur lítið breyst milli ára.  

Hins vegar er stærri hópurinn, sem telur sig ekki 

geta mætt óvæntum útgjöldum og hópurinn sem á 

erfitt með að ná endum saman en er ekki í 

vanskilum, síst stærri hér á landi en í öðrum ríkjum 

Evrópu. Það sem meira máli skiptir þá virðist fækka 

í þessum hópi milli ára.  

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 

 


